
 

 

Umiarsuarni peqqissutsikkut sullissineq pillugu 

Kalaallit Nunaannut nalunaarut 
 

Kalaallit Nunaanni umiartortut atorfinitsitaaneranni atugassarititat il.il. § 55, imm. 4 

malillugu, peqqussutikkut nr. […], […]-meersukkut, § 1, imm. 1, nr. […], nalunaarummi nr. 

[…]-mi  […]-meersumi Kalaallit Nunaannut Søfartsstyrelsep pisussaaffiliineranut 

inissinneqartumut aammalu maalaaruteqarnissamut aqqutissat pillugit il.il. 

aalajangersarneqarpoq: 

§ 1. Umiarsuup naalagaa umiarsuarmi peqqinnissamik isumaginninnermik 

aaqqissuussisussatut pisussaatinneqarpoq umiarsuarmilu eqqiluisaarneq nakkutigissallugu, 

malittarisassat imarsiornermi aqutsisoqarfiup nakorsaatitigut atuagartaani allassimasut 

naapertorlugit. 

§ 2. Umiarsuup naalagaa pisussaatitaavoq umiarsuarmi suliffimmi ajoqusernerit, 

toqunartulernerit nappaalanerillu pinngitsoortinniarlugit imaluunniit siaruaatinnginnissaat 

qulakkeerniarlugu pisariaqartunik iliuuseqartarnissaminut. 

Imm. 2. Aammattaaq uku nakkutigineqassapput: 

 1) Nerisassat asiujasut nillataartitsivimmiitsinneqassapput imaluunniit inimi allami 

kissassutsimik naleqquttumiitinneqassallutik. 

 2) Nunani kiattuni umiarsuaq nunamiikkallartillugu init, maskiinaqarfik, igaffik 

nerisassanillu toqqorsiviit silaannarissarluarneqartassapput. 

§ 3. Umiarsuaq 100-t sinnerlugit ilaasoqarpat, umiarsuarlu nunat tamalaat akornanni ullunik 

pingasuniit sivisunerusunik angalatillugu, nakorsamik umiarsuaq ilaasoqartariaqarpoq 

inuttanut nakorsaanissamik akisussaaffilimmik. Umiarsuaq 500-t sinnerlugit ilaasoqarpat, 

minnerpaamik peqqissaasumik ataatsimik umiarsuarmi atorfeqartoqassaaq. 

Imm. 2. »Nunat tamalaat akornanni angallanneq« tassaavoq Kalaallit Nunaata umiarsualiviata 

nunallu allap umiarsualiviata imaluunniit umiarsualiviit nunat allat marluk umiarsualiviisa 

akornanni angalaneq, kiisalu Kalaallit Nunaata Savalimmiullu Danmarkilluunniit akornanni 

angalaneq aamma Savalimmiut Danmarkillu akornanni angalaneq. 

Imm. 3. Umiarsuarmi nakorsatut atorfinitsinneqarsinnaasut tamarmik nakorsatut 

ilinniarsimasuusariaqarput namminersorlutillu nakorsatut sulinissamut akuersissuteqarlutik., 

tak. § 2. imm. 1 aamma 4, nakorsatut sulineq pillugu inatsisip Kalaallit Nunaanni 

atortuulersinneqarnissaa pillugu peqqussummi. 



 

 

Imm. 4. Umiarsuarmi napparsimasut tamaasa nakorsamit katsorsarneqartarnerisa saniatigut 

umiarsuup naalagaata § 1 naapertorlugu pisussaaffimminik naammassinninnerani ikiornissaa 

aamma maleruagassat § 2-miittut malinneqarnerannik nakkutilliinermini ikiornissaa nakorsap 

akisussaaffigaa. 

§ 4. Umiarsuarni nakorsamik sulisoqarpat, taassumap nakorsap allattuiffia aalluttassavaa. 

Imm. 2. Nakorsap napparsimasut pillugit, inunngorsimasut toqusullu pillugit, ajutoornerit 

ataavartumik kinguneqartitsisut imaluunniit kinguneqartitsisinnaasut pillugit, umiarsuarmi 

eqqiluisaarnermut peqqissutsimullu tunngasunik misissuisimaneq pillugu allallu umiarsuup 

ilaasuisa peqqissusaannut sunniuteqarsinnaasut pillugit paasissutissat nakorsap journaliminut  

nalunaarsortassavai. 

Imm. 3. Nakorsap umiarsuarnut allanut nakorsaatitigut siunnersuisimappat, tamanna nakorsap 

journaliani paasissutissanik tamanik imaqarluni allanneqassaaq. 

§ 5. Nalunaarut atuutilersinneqassaaq, ulloq [ulloq]. 

